
Аннотация 
В статье рассматриваются ключевые аспекты экологической истории Хорезмского 

оазиса в контексте современного междисциплинарного научного подхода. Особое внимание 
уделяется роли Амударьи как главного природного детерминанта развития региона, 
изменения русла которой на протяжении тысячелетий определяли динамику расселения и 
экономической деятельности населения. 

Ключевые слова: экологическая история, Хорезмский оазис, Амударья, природная 
система, ирригация, климатические изменения, адаптационные стратегии, культурные 
практики. 

 
KIRISH VA TADQIQOTNING DOLZARBLIGI 
Ekologik tarix zamonaviy ilmiy paradigma doirasida tarixiy bilimning eng istiqbolli va jadal 

rivojlanayotgan yo‘nalishlaridan biri sifatida qaraladi. Ushbu yo‘nalish jamiyat va tabiat o‘rtasidagi 
murakkab o‘zaro ta’sir shakllarini yangicha talqin etish imkonini beradi. An’anaviy 
tarixshunoslikdan farqli ravishda, unda tabiiy muhit ko‘pincha ikkilamchi yoki fon omili sifatida 
talqin etilgan bo‘lsa, ekologik tarix uni ilmiy tahlil markaziga olib chiqadi hamda tarixiy 
jarayonning faol va belgilovchi elementi sifatida interpretatsiya qiladi. 

Mazkur yondashuv shundan kelib chiqadiki, tabiiy sharoitlar jamiyat taraqqiyotiga ko‘p 
qirrali va tizimli ta’sir ko‘rsatadi: ular xo‘jalik modellarini shakllantiradi, aholi joylashuvining 
hududiy tashkil etilishini belgilaydi, ijtimoiy tuzilmalar hamda madaniy amaliyotlarga ta’sir qiladi. 
Tabiiy muhitga yuqori darajada bog‘liq bo‘lgan hududlar qatoriga Xorazm vohasi ham kiradi. 
Uning tarixiy rivojlanishi ming yillar davomida Amudaryo suv resurslari dinamikasi bilan 
chambarchas bog‘liq bo‘lgan. Daryo o‘zanining o‘zgarishi, suv sathining tebranishlari, shuningdek, 
iqlimiy transformatsiyalar aholi joylashuvi, xo‘jalik ixtisoslashuvi va madaniy modellar 
shakllanishiga bevosita ta’sir ko‘rsatgan. Shu bois, Xorazmning ekologik tarixini tadqiq etish tabiiy 
omillar bilan bir qatorda ijtimoiy-madaniy jihatlarni ham inobatga oladigan kompleks va tizimli 
yondashuvni talab etadi. 

TADQIQOT METODLARI VA MUAMMONING O‘RGANILGANLIK DARAJASI 
Mazkur tadqiqotning metodologik asoslari fanlararo yondashuv tamoyillariga tayanadi hamda 

kompleks tahlilni amalga oshirish maqsadida turli ilmiy yondashuvlarning integratsiyasini nazarda 
tutadi. Asosiy metod sifatida tarixiy-xronologik usul qo‘llanilib, u inson va tabiiy muhit o‘rtasidagi 
o‘zaro ta’sir dinamikasini turli tarixiy davrlar kesimida kuzatish imkonini beradi. Ushbu metod 
jamiyat rivojlanishining qonuniyatlarini hamda uning o‘zgaruvchan tabiiy sharoitlarga moslashuv 
jarayonlarini aniqlashga xizmat qiluvchi qiyosiy-tarixiy tahlil bilan to‘ldiriladi. 

Tadqiqotda muhim o‘rin tutuvchi tizimli yondashuv tabiiy muhit, jamiyat va madaniyatni 
yagona sotsiotabiiy tizimning o‘zaro bog‘liq elementlari sifatida ko‘rib chiqish imkonini beradi. 
Mazkur yondashuv doirasida “tabiat-jamiyat-madaniyat” o‘zaro ta’siri yaxlit jarayon sifatida talqin 
etilib, unda bir komponentdagi o‘zgarish boshqalarida ham muqarrar transformatsiyalarga olib 
kelishi asoslab beriladi. Tadqiqotda tabiiy fanlar, xususan paleogeografiya va gidrologiya 
ma’lumotlarini jalb etish alohida ahamiyat kasb etadi. Ushbu yo‘nalishlar yordamida o‘tmishdagi 
tabiiy sharoitlarni rekonstruksiya qilish, atrof-muhitdagi o‘zgarishlar dinamikasini aniqlash hamda 
ularning inson jamiyati taraqqiyotiga ta’sir xususiyatlarini belgilash imkoniyati yaratiladi. Madaniy-
antropologik yondashuv esa insonning tabiat bilan uzoq muddatli va bevosita o‘zaro aloqasi 
natijasida shakllangan an’anaviy tasavvurlar, folklor, marosim amaliyoti va xulq-atvor me’yorlarini 
tahlil qilishda qo‘llaniladi. Shu tariqa, tadqiqot metodologiyasi kompleks xarakter kasb etib, turli 
ilmiy paradigmalar sinteziga yo‘naltirilgan. 

Ko‘rib chiqilayotgan muammo doirasida O‘zbekistonda ham, xorijda ham qator fundamental 
tadqiqotlar amalga oshirilgan. Jumladan, A. Ashirov monografiyasida Farg‘ona vodiysi o‘zbek 
aholisining suv madaniyati tahlil qilinadi [1]. Olim tarixiy-etnografik materiallarga tayanib, suvning 
tarixiy, ijtimoiy va madaniy jarayonlar kesishmasidagi o‘rnini yoritadi, shuningdek, turli 
mafkuraviy va siyosiy tizimlar ta’sirida suv resurslariga munosabatning qanday o‘zgarib borganini 
ko‘rsatadi. S.Davletov tadqiqotida esa ekologik muammolarni o‘rganishning nazariy-metodologik 

jihatlari tahlil etilgan. Muallif ekologik tarix hozirgi kunda tarix fanida ham, umuman ijtimoiy 
fanlar tizimida ham mustaqil va jadal rivojlanayotgan yo‘nalishga aylanib borayotganini alohida 
qayd etadi [2].  

Markaziy Osiyoda ekologik tarixni rivojlantirishga Elizabet Bekerning Orol dengizi inqirozi 
arxeologiyasiga bag‘ishlangan tadqiqoti muhim hissa qo‘shadi. Mazkur ishda ekologik o‘zgarishlar 
faqat zamonaviy muammo sifatida emas, balki uzoq davom etgan tarixiy jarayon sifatida talqin 
etiladi. Ayniqsa, milodiy III–VIII asrlar davriga alohida e’tibor qaratilib, Xorazmdagi ekologik 
transformatsiyalar va jamiyatning o‘zgaruvchan sharoitlarga moslashuv strategiyalari tahlil qilinadi 
[3]. 

A.D. Tairov monografiyasi Markaziy Yevrosiyoning dasht va o‘rmon-dasht hududlarida 
miloddan avvalgi II–I ming yilliklarda yuz bergan tabiiy-iqlimiy o‘zgarishlarning kompleks 
tahliliga bag‘ishlangan. Muallif mintaqaviy iqlim sikllari va global sovish jarayonlarining qadimgi 
jamiyatlarning migratsion harakatlari hamda madaniy transformatsiyalariga ta’sirini o‘rganadi [4]. 
I.Usmanova tomonidan Xorazm vohasi hududida paleogeografiya va etnik jarayonlarga 
bag‘ishlangan tadqiqotda Amudaryo, Akchadaryo va Sariqamish havzalaridagi landshaft 
o‘zgarishlari tarixiy jihatdan tahlil qilinib, ular qadimgi aholi migratsiyalari bilan uzviy bog‘liqlikda 
ko‘rib chiqiladi [5]. 

TADQIQOT NATIJALARI 
Qadimgi davrlarda iqlimiy o‘zgarishlar ijtimoiy-siyosiy dinamikaning asosiy omillaridan biri 

sifatida namoyon bo‘lib, qabilalarning birlashuvi, ommaviy migratsiyalar hamda yangi davlat 
tuzilmalarining shakllanish jarayonlarini rag‘batlantirgan. Bu holat, avvalo, ko‘chmanchi va yarim 
ko‘chmanchi xo‘jalik tarmoqlarining tabiiy muhit holatiga bevosita bog‘liqligi bilan izohlanadi. 
Xususan, Janubiy Orolbo‘yi hududi uchun yog‘in miqdorining kamayishi va haroratning oshishi 
bilan tavsiflanadigan ko‘p asrlik davrlar xos bo‘lib, tadqiqotlar natijalariga ko‘ra, ular Quyosh 
faolligining 500 yillik kuchayish sikllari bilan o‘zaro bog‘liqlikda kechgan [4, b.16]. 

Xorazm vohasining tarixiy taraqqiyoti Amudaryoning Sariqamish boʻyi deltasi dinamikasi 
bilan chambarchas bog‘liq bo‘lgan. Miloddan avvalgi I ming yillikning birinchi yarmida ushbu 
hududda nisbatan mo‘tadil harorat sharoitida yuqori namlik davri kuzatilgan bo‘lib, yillik yog‘in 
miqdori 140–250 mm ni tashkil etgan. Bu holat allyuvial tuproqlarda tugay o‘rmon ekotizimlarining 
shakllanishiga, shuningdek Sariqamish boʻyi va Ustyurt hududlarida oqimli ko‘llar tizimining 
faoliyat yuritishiga imkon yaratdi. Bunday tabiiy sharoitlar chorvachilik va sug‘orma 
dehqonchilikning rivojlanishi uchun qulay zamin yaratib, xo‘jalik tizimlarining barqarorligini 
ta’minladi. 

Amudaryo olib kelgan mineral moddalarga boy cho‘kindilar bilan bog‘liq ko‘p asrlik 
akkumulyativ jarayon natijasida Janubiy Orolbo‘yi hududi inson tomonidan xo‘jalik jihatdan 
o‘zlashtirish uchun yaroqli shaklga kelgan. Daryo o‘zanining o‘zgarishi va toshqinlari Qizilqum 
qumlari orasidagi pastqam hududlarda suv havzalari va ko‘llarning paydo bo‘lishiga sabab bo‘ldi. 
Aynan shunday suv manbalari atrofida va ularga tutash tekisliklarda qadimgi aholining dastlabki 
manzilgohlari vujudga kelgandi. Mazkur tabiiy muhitda shakllangan flora va fauna ovchilik hamda 
terimchilik bilan shug‘ullangan aholi uchun asosiy oziq manbai bo‘lib xizmat qildi. Neolit davrida 
(mil.avv. IV–III ming yilliklar) suv resurslariga yaqinlik aholining oziqlanish tuzilmasini bevosita 
belgilab bergan, xususan, Jonbos-4 manzilgohi aholisi ratsionida baliq mahsulotlari ustunlik qiladi 
[6]. 

Shunday qilib, Amudaryo alohida ahamiyat kasb etib, amalda tabiiy makonning “me’mori” 
vazifasini bajargan. Uning toshqinlari arid hududlarni yashash uchun yaroqli zonalarga aylantirgan 
bo‘lsa, daryo o‘zanining o‘zgarishi aholini yangi hududlarga ko‘chib borishga majbur etdi [5]. Suv 
resurslariga bunday yuqori darajadagi bog‘liqlik aholi joylashuvining o‘ziga xos modelini 
shakllantirgan bo‘lib, u hududiy notekislik va yuqori darajadagi harakatchanlik bilan tavsiflanadi. 
Aholi manzilgohlari asosan suv manbalari yaqinida vujudga kelgan hamda gidrologik 
o‘zgarishlarga qarab joyini o‘zgartirib turgan. Demak, tabiiy muhit nafaqat hayot faoliyati 
sharoitlarini belgilagan, balki jamiyatning hududiy tashkil topishiga ham bevosita ta’sir ko‘rsatgan. 

Qadimgi Xorazm sharoitida xo‘jalik faoliyatining harakatchanligi va diversifikatsiyasi Orol 
dengizi havzasining beqaror va zaif ekotizimiga moslashishning asosiy strategiyalari sifatida 
namoyon bo‘ladi. Bu yerda harakatchanlik faqat ko‘chmanchilik bilan cheklanib qolmay, balki 
resurslardan oqilona foydalanishga qaratilgan moslashuvchan mexanizm sifatida qaraladi. Daryolar 
o‘z o‘zanini keskin o‘zgartirib, unumdor yerlarni qisqa muddatda cho‘l hududlarga aylantirib 
yuborishi mumkin bo‘lgan sharoitda aholi mavsumiy va ekologik o‘zgarishlarga qarab turli “resurs 
zonalari” o‘rtasida ko‘chib yurish strategiyasini qo‘llagan. Gidrologik tizimning regressiyasi 
davrlarida esa sug‘orma dehqonchilikdan yanada harakatchan xo‘jalik shakllariga o‘tish kuzatilgan 
[3]. 

Qadimgi Xorazmning irrigatsiya tizimi Amudaryo o‘zanidan bevosita boshlanuvchi magistral 
kanallar va ularning ko‘plab tarmoqlaridan iborat murakkab hamda keng tarmoqlangan tizimni 
tashkil etgan. Mazkur tizim daryoning o‘ng qirg‘og‘ida joylashgan shahar markazlari va qishloq 
xo‘jaligining faoliyat yuritishida asosiy omil bo‘lib xizmat qilgan hamda mintaqaning iqtisodiy 
hayoti barqarorligini ta’minlagan [7]. 

Tabiiy muhit bilan o‘zaro ta’sir ijtimoiy tuzilmalarning shakllanishiga sezilarli darajada ta’sir 
ko‘rsatdi. Tabiiy sharoitlarning o‘zgarishi xo‘jalik tizimlarining transformatsiyasini yuzaga keltirib, 
avvalo, yanada moslashuvchan dehqonchilik shakllariga va tabiiy resurslardan oqilona 
foydalanishga o‘tishni taqozo etdi. Ekologik o‘zgarishlar, shuningdek, migratsion jarayonlarni 
rag‘batlantirib, jamiyatning etnik va ijtimoiy tuzilmasiga ta’sir ko‘rsatgan. Shu bilan birga, ekologik 
inqirozlar ko‘pincha ijtimoiy tengsizlikning kuchayishiga hamda resurslarni taqsimlash bilan 
bog‘liq ziddiyatlarning yuzaga kelishiga zamin yaratgan. 

Manbalarga ko‘ra, milodiy I ming yillik o‘rtalarida irrigatsiya tizimidagi o‘zgarishlar va keng 
ko‘lamli tarixiy silkinishlar natijasida Xorazm vohasi periferiya hududlarida joylashgan ko‘plab 
yirik antik shahar-qal’alar inqirozga yuz tutdi. Ushbu jarayonning asosiy sabablaridan biri sifatida 
dasht qabilalarining bostirib kirishi va bu bilan bog‘liq holda to‘g‘on hamda dambalarning buzilishi 
ko‘rsatiladi. Irrigatsiya tizimlarining izdan chiqishi qishloq xo‘jaligi yerlarining suv bilan 
ta’minlanishini to‘xtatgan, natijada Amudaryo o‘z yo‘nalishini o‘zgartirib, Sariqamish botig‘iga 
oqib bora boshladi. Buning oqibatida ilgari gullab-yashnagan hududlar tashlab ketilib, xarobalarga 
aylangan. Mazkur yerlarning qayta o‘zlashtirilishi va xo‘jalik faoliyatining tiklanishi VII–VIII 
asrlarda boshlangan bo‘lib, XI–XII asrlarda o‘zining eng yuqori taraqqiyot bosqichiga yetdi [8]. 

Inson va tabiiy muhit o‘rtasidagi o‘zaro munosabatlar tizimida moslashuvning madaniy 
mexanizmlari alohida ahamiyat kasb etadi. An’anaviy jamiyatlarda tabiat muqaddas tizim sifatida 
idrok etilib, unga nisbatan ehtiyotkorlik va hurmat bilan munosabatda bo‘lish zarurati marosimlar, 
taqiqlar va mifologik qarashlarda o‘z ifodasini topgan. Folklor, diniy e’tiqodlar hamda an’anaviy 
bilimlar inson va atrof-muhit o‘rtasidagi muvozanatni saqlashga qaratilgan barqaror ekologik xulq-
atvor qiyofasini shakllantirgan. Xususan, Avestoda tabiatni muhofaza qilish masalalariga alohida 
e’tibor qaratilib, ekologik me’yorlarni buzganlik uchun qat’iy jazolar belgilangan. Shu bilan birga, 
daraxt ekish va yerga ishlov berish kabi faoliyatlar oliy savob ish sifatida talqin etilgan [9]. Shunday 
qilib, madaniyat inson va atrof-muhit o‘rtasidagi o‘zaro ta’sirni tartibga soluvchi eng muhim 
omillardan biri sifatida namoyon bo‘lib, sotsiotabiiy tizim barqarorligini ta’minlashda hal qiluvchi 
rol o‘ynagan. 

XULOSA 
Xorazm vohasi tarixiy retrospektivda tabiiy muhit va jamiyat taraqqiyoti o‘rtasidagi uzviy 

bog‘liqlikning yorqin namunasi sifatida namoyon bo‘ladi. Tadqiqot natijalari shuni ko‘rsatdiki, 
Amudaryo suv resurslari dinamikasi nafaqat xo‘jalik ixtisoslashuvini, balki aholi joylashuvining 
hududiy tuzilishini, ijtimoiy jarayonlarni hamda mintaqaning siyosiy transformatsiyalarini belgilab 
bergan asosiy omil hisoblanadi. Gidrologik rejimdagi o‘zgarishlar, iqlimiy tebranishlar va 
antropogen ta’sirlar irrigatsiya tizimlarining transformatsiyasiga, aholi migratsiyalariga hamda 
davriy inqirozlarga olib kelgan. Shu bilan birga, mazkur jarayonlar samarali moslashuv 
mexanizmlarining shakllanishini ham rag‘batlantirgan bo‘lib, bu Xorazm jamiyatining murakkab 
tabiiy sharoitlarga moslashish qobiliyatini yaqqol namoyon etadi. 

